
Ano ang Otitis Media?

>

>

Ang salitang ofo ay nangangahulugang “tainga,” ang -itis
ay nangangahulugang “pamamaga,” at ang media ay
nangangahulugang “gitna.” Kung kaya, ang otitis media
ay nangangahulugang “pamamaga ng gitna ng tainga.”

Ang pamamaga ay nangyayari dahil sa impeksyon sa
gitna ng tainga.

Maaari itong mangyari sa isa o parehong tainga.

Ito ang pinakapangkaraniwang sanhi ng pagkabingi sa
mga bata.

Bagaman ang otitis media ay pangkaraniwan sa mga
batang nasa murang edad, maaari rin itong dumapo sa
mga taong may-gulang o adults.

Ito ay karaniwang nangyayari kapag Tagyelo (Winter) at
Tagsibol (Spring).

Paano maiiwasan ang Otitis Media

Iwasan ang pakikipag-salamuha sa mga taong may sipon
o hugasan ang mga kamay ng iyong anak matapos
makipag-salamuha sa isang taong may sipon. Ang sipon
ay isang karaniwang sanhi ng mga impeksyon sa tainga.

Pasusuhin ang iyong anak. Ang mga sanggol na
pinasususo ay may mas kaunting mga impeksyon sa
tainga.

Hawakan nang patayo ang iyong sanggol habang siya ay
dumedede mula sa bote at huwag hahayaang makatulog
siya nang dumedede sa bote.

Alisin ang mga nakakapang-irita o irritants at ang mga
bagay na maaaring maging sanhi ng allergy mula sa
iyong kabahayan, kabilang ang alikabok, mga delikadong
kemikal at usok ng paninigarilyo o tabako.

Mahalagang matutunan mong makilala ang mga palatandaan
at sintomas ng otitis media. Kung ang otitis media ay hindi
nagagamot sa medikal na pamamaraan, maaari itong maging
sanhi ng pagkawala ng pandinig o pagkabingi. Itong
pagkawala ng pandinig ay maaaring makaapekto sa kakayahan
ng bata na matuto at maaantala ang pag-usbong ng kanyang
kakayahang magsalita. Sa gayon, kung may suspetsa ka na ang
iyong anak ay may otitis media, siguraduhing dalhin mo siya
sa doktor upang agad na magamot.

Mga Palatandaan at Sintomas ng Otitis Media

Kirot sa tainga (na kung minsan ay may kasamang
pakiramdam ng pagkakadiin at pagkakaharang sa tainga)
Pinahinang pagdining

Baradong ilong

Paghihila o paghihimas ng tainga

Lagnat

Pag-iirita

Pagtulo mula sa ilong o tainga

Kung ang iyong anak ay nagpakita ng mga sintomas ng
otitis media, tawagan ang 1-800-832-6334 bago siya
dalhin sa emergency room. Magbibigay ang isang doktor o
nars sa iyo ng payo kung paano pangalagaan ang
problemang pang-medikal ng iyong anak.

Paano nagagamot ang Otitis Media?

» Ang doktor ay maaaring magreseta ng isang antibiotic
upang labanan ang impeksyon. Ang doktor ay maaari ring
magrekumenda ng gamot upang ibsan ang kirot at
bawasan ang lagnat.

» Kung inirekumenda ang antibiotic, siguraduhing maingat
mong susundin ang mga ipinagbilin sa reseta.

» Tawagan ang doktor kung mayroon kang mga katanungan
tungkol sa alinman sa mga gamot ng iyong anak o kapag
nanatili ang mga sintomas.

» Sailang mga pagkakataon, maaaring i-rekumenda ng
doktor ang pag-oopera upang hayaang dumaloy ang likwid
o fluid mula sa tainga at upang maibsan ang kirot.

» Tuparin ang lahat ng mga susunod o follow-up na
pagkikita sa doktor upang masigurado ang kumpletong
paggaling ng iyong anak.

Itong newsletter ay hindi dapat ituring bilang espesipikong medical na payo, dahil
bawat pagkakataon ay iba. Kung kailangan mo ng medikal na payo, kausapin mo ang
iyong doctor at huwag kang magsalalay sa kaalamang nakuha mo mula sa
impormasyong ito. Community Health Plan/Health Education and Cultural &
Linguistics Unit, 07/02.

